
КАВКАЗАД ОЛЗЛОГДСОН ХҮН

	 

	I

	Кавказад нэг хүн, цэргийн даргын алба хааж байсан бөгөөд нэр нь Жилин гэдэг байжээ. 

	Жилин, нэг өдөр гэрээс захидал авсан нь түүнд настай болсон эх нь ингэж бичсэн байжээ: «Би ч өтөлж шүү! Ганц хүсдэг минь гэхэд үхэхийнхээ өмнө хайрт хүүгээ үзэх сэн гэнэ. Чи минь ирж надтайгаа уулзаад ясыг минь барьж, дараа нь албандаа очиж болох юм биш үү дээ, тэгээд ч би чамд нэг хүүхнийг гуйж байгаа. Ер нь ч ухаантай сэргэлэн, царай зүс сайхантай, бас эдлэн газартай хүн юм. Сэтгэлд чинь тохирвол гэрлэж, эндээ бүрмөсөн үлдэхэд чинь ч болно гэсэн байжээ. 

	Жилин бодож байгаад, «Ээж минь үнэхээр нас нь дээр гарч, аягүй бол уулзахгүйд хүрч ч мэдэх нь. Ер нь ч очно байгаа. Бас сайхан хүүхэн болбол эхнэр болгож авсан ч яах вэ гэж бодоод, хорооныхоо даргад очиж чөлөө аваад, нөхөдтэйгөө салах ёс хийж, бас цэргүүддээ дөрвөн хөнөг архи тавин өгч, салалтыг гүйцэтгээд юу юугүй явахаар болжээ. 

	Гэвч тэр үед Кавказад дайнтай, өдөр шөнө алин боловч замаар хүн явж болохгүйгээр барахгүй, хэрмийн гадна гарсан орос хүмүүсийг татаарууд алах юм уу, эсвэл барин авч ууландаа аваачдаг байжээ. Ийм дээрээс зам явах хүмүүсийг долоо хоног бүр хоёр удаа цэргүүд дагалдан явж, нэг хэрмээс нөгөө хэрэмд хүргэж өгдөг заншилтай болсон нь аяны хүмүүсийг дундаа хийж, өмнө хойно нь цэрэг жагсан явдаг байлаа. 

	Энэ нь зун цаг байжээ. Дөнгөж үүр хаяарч байхад ачааны тэрэгнүүд хэрмээс гарч, бас үдэх цэргүүд мордоцгоон, аян замд жигдрэн орсон байжээ. Жилин, өөрөө морь унаж, тэрэгтэй ачаа нь бусад ачааны хамт явсан билээ. Тэгээд ч хорин тавхан мод газар явах байлаа. Ачааны явах нь маш удаан. Байн байн цэргүүд зогсох буюу зарим тэрэгний дугуй ойчих, заримдаа нэг морь зогсоход бүгд зогсож бие биеэ хүлээцгээх жишээтэй. 

	Ингэж явсаар наран үд өнгөрөхөд эдний ачаа дөнгөж замын хагаст гэлдрэн явж байжээ. Тоос шороо, халуун нарны шарах нь бэрх. Хоргодох ч сүүдэргүй. Ядахдаа замын дагуу нэг ч мод бургасгүй нүцгэн тал байжээ. 

	Жилин, түрүүлж яваад, ачааны хүрч ирэхийг хүлээн зогстол бас л бүрээ үлээх сонстож аанай л зогсон саатсан ажээ. Жилин, цэрэггүй ганцаар явбал яана вэ? Морь минь ч сайн, хэрэв татааруудтай дайралдвал зугтан гарч чадах юм чинь дээ. Гэтэл бас тусгүй ч юм уу гэх зэргээр эргэцүүлэн бодож байтал, нэг морьтой хүн хүрч ирсэн нь, офицер Костылин буу үүрч хүрч ирээд:

	— Жилин ээ, хоёулаа явъя. Гэдэс ч өлсөж байна, ер нь ч тэсвэр алга боллоо. Бас тэгээд халууныг хэлэх үү, миний цамцыг базвал ус гарах байх шүү гэлээ. 

	Тэр Костылин, мариатай бүдүүн эр, ув улаан болсон нүүр царайнаас нь хөлс гоожиж байхад:

	— Буу чинь сумтай юу? гэж Жилин баахан бодосхийж асуугаад

	— Сумтай гэхэд нь:

	— Тэгвэл явъя. Гагцхүү хэн хэнээсээ салж явахгүй гэж хэлэлцээ тохиръё гээд тэр хоёр замаар түрүүлэн явсан нь тэр байжээ. 

	Хоёулаа юм ярилцаж, ийш тийшээ харан явахад тал газар эргэн тойрон холын бараа харж болох байлаа. 

	Тал төгсөж, зам нь хоёр уулын хоорондох нарийхан хавчлаар орох болсонд

	— Урьдаар уулан дээр гарч, бараа харах хэрэгтэй, эс тэгвэл уулын цаанаас гэнэт гарч ирэх хүмүүсийг харахгүй байж болно шүү дээ гэж Жилин хэллээ. 

	— Юу хардаг юм бэ, явсан замаараа явбал барав гэж нөгөөдөх нь хэлэвч болсонгүй. 

	— Үгүй чи дор хүлээж бай, би дөнгөж харчхаад ирье гээд, зүүн талын уул өөд давхиулан гарсан ажээ. Жилиний морь нь чухам гөрөөчний морь болоод (адуун дотор унага явахад нь зуун төгрөгөөр худалдан авч өөрөө унаж сургасан юм байжээ) далавчтай юм шиг эгц уул өөд нисэн гарсан хэрэг байжээ. Уулан дээр дөнгөж гартал өмнө нь хэдэн алхам газар морьтой татаарууд зогсож байжээ. Тэд гучаад хүн бололтой тул Жилин ч морио эргүүлэн залтал, татаарууд түүнийг үзэж давхилдан ирэх зуур, хуй дотроос буугаа гаргацгааж харагджээ. Жилин ч уулын эгц уруу морины минь хөл мэд гэж давхиулж явах зуураа, 

	— Буугаа гарга гэж нөхөртөө хашхираад, бас мориндоо хөлөө мэдээрэй. Бүдэрвэл чинь дуусах нь тэр шүү дээ, ядахдаа буундаа хүрвэл тийм ч амархан баригдахгүй юм сан гэж санаж явлаа. Гэтэл нөгөө Костылин, нөхрөө хүлээхийн оронд харин татаар нарыг үзмэгц чадал мэд гэж буцан давхиулж урт нарийхан ташуураар мориныхоо энэ тэр тал руу ээлжлэн гуядаж зугтаахад нь тоосны дотроос морины сүүл шарвах нь дөнгөж үзэгдсэн билээ!

	— Хэрэг ч буруу болов. Буу минь ч явчихлаа, ганц сэлмээр юу хийх билээ гэж морио цэргүүд тийшээ эргүүлж аль хурднаар амжиж гаръя гэтэл, гэнэт зургаан хүн ам боон давхилдан яваа үзэгджээ. Морь нь сайн, гэтэл тэр зургаан хүний морьд илүү сайн болоод эгц хөндлөн давхилдан ирсэн хэрэг юм. Нэгэнт морь нь ам мэдэн давхиж явах тул залж тойръё гэсэн ч дийлэгдэхгүй шууд татаар нар луу хийсэн орж нэгэн бор морь унасан улаан сахалтай татартай тулгарвал, цаадах нь шүдээ ярзайтал хашхирч буугаар занган мяраажээ. Төдий Жилин дотроо бодсон нь:

	Та нар мэтийн чөтгөрүүдийг мэднэ. Хэрэв амьд баригдвал нүхэнд хорьж, биеийг минь ташуурдан зовооно. Яасан ч амьдаар бүү баригдъя гэж шулууджээ. 

	Жилин, бие том биш боловч чадалтай эр тул даруй сэлмээ сугалан далайж, морио улаан татаар тийш хандуулан, нэг бол мориор дайрч ална, эсвэл сэлмээр тасар цавчъя гэтэл араас буудацгааж морийг унагасан тул хамаг чадлаараа давхиж явсан морь нь газрын уруу гулган унахдаа Жилиний хөлийг дараад босъё гэтэл хэдийний өмхий хоёр татаар унаж суугаад, гарыг нь ард нь мушгилан хүлж байжээ. Ухасхийн хөдөлж хоёр татаарыг авч хаях гэтэл, мориноос бас гурван татаар бууж ирээд, бууны бөгсөөр толгой руу нь хэд цохисонд, нүд нь эрээлжлэн ганхаад татаарууд ч даруй барин авч эмээлийн илүү олмуудаар гарыг нь нуруунд нь хүлж, татаар уялгаар уяад, морьдын дэргэд чирэн аваачсан билээ! Малгай нь гээгдэж, гутлыг тайлан авсны дээр бүх биеийг нэгжин, байсан мөнгө, цагийг хурааж, хамаг хувцсыг урж тасалжээ. Жилин морио үзвэл, хөөрхий сайхан агт нь анх яаж хажуулдан унасан тэр хэвээрээ хэвтэж, хөлөө таталзуулан өшигчих боловч хөсөрт хүрэлцэхгүй, толгойд нь нэг нүх онгойж, түүнээс хав хар цус шорхийтэл хаяж орчны тоосыг дарж байжээ. 

	Нэг татаар морины дэргэд хүрч ирээд эмээлийг хуулъя гэтэл, морь нь хөдөлсөөр байх тул нэг сүрхий кинжал хутга гаргаж, хоолойг нь огтолтол хоолойноос нь хэрчигнэсэн дуу гарч, хэсэг зуур таталдан байсаар морины амьсгал тасарчээ. 

	Татаарууд эмээл хазаарыг нь салган авч, улаан сахалт татаар морио унаж, бусад нь Жилинийг өргөж эмээлийг нь ард сундалдуулаад, бас унагаахгүйн тулд татаарын бүснээс сураар татаж уяжээ. Тэгээд уул өөд явцгаав. 

	Жилин, татаарын ард ганхуулан сууж, нүүр амаар татаарын өмхий нурууг цохилон явахдаа, өмнөхийг харъя гэвч татаарын өргөн цээж халхлаад бас шөрвөслөг, шил, жич хуссан бор хуйх нь малгай дороос бултайж үзэгдэхийг харан явж байжээ. 

	Жилиний толгой хэгз цохигдсон учир, цус цувж, нүдэнд нь орох боловч морин дээрээ өчүүхэн хөдөлж, суудлаа засах юм уу, нүдээ арчихын аргагүй, гарыг нь татаж хүлсэн хүлэг нь маш чанга. Эгэм мөр шархиран өвдөх нь жигтэйхэн байжээ. Тэд удтал уул уулыг дамжиж явсаар дараа нь нэг голын олмоор гарч, бас л их удаан явсаар нэг зам дээр гарч, нэг хөндийг уруудаж эхэлжээ. 

	Жилин юу болсон ч замаа харж тэмдэглэж авах сан гэж оролдовч, нүдийг нь цус бүрхэж, тэгээд ч бас эргэж харж болохгүй ажээ. 

	Үдшийн бүрэнхий болох үеэр бас нэгэн бяцхан горхийг гарч, чулуутай уул өөд авиртал утаа үнэртэж, нохой хуцах сонсогджээ. Нэг бүлэг айлд ирж, татаарууд мориноос буусанд, татаар хүүхэд цугларан ирээд Жилинийг хүрээлэн хашхиралдан баярлалдаж, жижиг чулуунуудаар харваж эхэлжээ. 

	Нэг татар, хүүхдийг хөөж, Жилинийг мориноос буулгаад зарцаа хашхирвал, ногой язгуурын бололтой, өргөн нүүртэй, дан цамцтай нэг хүн ирлээ. Цамц нь урагдаж нүцгэн цээж нь гарсан тэр хүнд татар, нэг юм тушаан хэлж цаадах нь нэг дөнгө авчирч өгчээ. Энэ дөнгийг хоёр хэсэг зузаан царс модоор хийж, дугараг дотор нь төмөр суулгаж, нэг дугаригийн үзүүрт цоож ба цүү тааруулсан ажээ. 

	Жилиний гарыг тайлж, хөлд нь дөнгө зүүлгээд, нэг саравчийн үүдэнд хөтлөн аваачиж, дотогш нь түлхэж оруулаад үүдийг хаан түгжжээ. Жилин ямар нэг өтөг шавхай дээр өнхрөн ойчиж нэлээд хэвтээд харанхуйд тэмтрэн үзэж, арай зөөлөн гэсэн нэг газрыг олон хэвтжээ. 

	 

	II

	Жилин энэ нэг шөнө бараг унтсангүй. Шөнө нь ч ахархан байсан болоод туурганы завсраар дөнгөж гэгээ үзэгдмэгц босож, сайх завсрыг ухаж ихэсгэн юм харж эхэлжээ. Туурганы завсраар харахад нэгэн зам, уул руу орно. Баруун талд нь нэг татаар айл, түүний орчим хоёр мод ургажээ. Татарын босгон дээр нэг хар нохой хэвтэж, бас нэгэн ямаа ишигнүүдээ дагуулан, сүүлээ годгонуулан явах ажээ. Бас уулын дороос нэгэн залуу татаар бүсгүй ирж явах нь хурц өнгийн цамц нөмгөн өмсөж, бас өмд, савхин гутал өмсөж, толгойгоо тэрлэгээр ороож, толгой дээрээ том төмөр домбо устай авч явах ажээ. Явахдаа нуруу нь хотолзон нахисхийж, бас дан цамцтай, үсээ хусуулсан хүүхдийг гараас хөтөлжээ. Татар бүсгүй усаа авч гэрт ормогц, өчигдрийн улаан сахалт татаар гарч ирснийг үзвэл, торгон бешмет нөмөрч, суран бүснээс мөнгөн хутга зүүж, нүцгэн хөлдөө шаахай өмсөөд, толгой дээрээ өндөр хар малгайг гэдрэг нугалан тавьсан ажээ. Гарч ирээд суниаж, улаан сахлаа илэн зогсож байснаа, зарцдаа нэг юм тушааж, өөрөө ямар нэг юманд явах шиг бололтой. 

	Хоёр хүүхэд морь услахаар өнгөрч, морьдын нь нойтон хоншоорууд нь илхэн харагдахын дээр, бас үсээ хусуулсан, дан цамцтай, өмдгүй хэдэн хүүхэд гүйлдэн гарцгааж бөөгнөрч аваад саравч тийш ирж бургасны мөчөөр туурганы завсраар гударч хатгаж эхэлжээ. Жилин, гэнэт ёолсонд хүүхдүүд шуугин хашхиралдаж цааш зугтаагаад, нүцгэн шилбэнүүд нь гялалзан харагджээ. 

	Жилин, их л цанган ундаасаж хоолой нь хатаад, ядахдаа хүн эргэж ирээсэй гэж бодтол саравчийн хаалгыг онгойлгож байгаа нь сонстоод, улаан татар, өөр нэг намхан биетэй харавтархан татаарыг дагуулан орж ирлээ. Тэр татаарын нүд нь тунгалаг хар, улаан хацартай, сахал нь хайчилсан ахархан, нүүр нь цогтой, бас үргэлж инээмсэглэх ажээ. 

	Хар татаарын хувцас илүү сайн. Дээл нь хөх торго, бас алтан саагаар мөшгөн эмжээрлэжээ. Зүүсэн мөнгөн хутга нь том сайхан. Мөнгөөр чимэглэн хатгасан улаан сарьсан гутлын дээгүүр бас нэг данхар зузаан гутал өмсжээ. Малгай нь өндөр болоод цагаан хурга ажээ. 

	Улаан татаар дотогш орж юм хэлэх нь уурласан юм шиг болоод юм түшин зогсож, кинжал хутгаа хөдөлгөн хөмсгөө атируулан байж чонын нүдээр Жилинийг хялайн харж байлаа. Нөгөө харавтар нь хөнгөн шаламгай, нааш цааш явах нь нумтай юм шиг. Бас Жилиний дэргэд, шууд ирж явган суугаад, шүдээ ярзайлган инээж, мөрийг нь алгадан байж, өөрийнхөө хэлээр нэг юм ярих нь аялгуу түргэн, нүдээ анивалзан хэлээ тамшааж, бас сайн орос, сайн орос гэхэд нь, 

	— Жилин юу ч ойлгосонгүй! Ус уух юм сан, уух юм өгөөч гэжээ. 

	Хар нь инээж сайн орос гэж бас л өөрийнхөө хэлээр шулганасанд, 

	Жилин, уух юм өгнө үү гэж гар болоод уруулын дохиогоор мэдэгдсэнд, даруй хар нь сая ойлгож инээгээд, хаалгаар гадагш шагайж «Дина» гэж нэг хүнийг дууджээ. 

	Арван гурав орчим насны, нүүр царайгаар хартай адил, нарийхан туранхай охин гүйн орж иржээ. Бодвол хар татаарын охин бололтой, нүд нь тунгалаг гүн, хар, хөөрхөн царайтай бүсгүй, өргөн ханцуйтай урт хөх цамц өмссөн ажээ. Хормой энгэр, бас ханцуй нь эргэн тойрон улаан эмжээртэй, цамцны дор өмдний түрий, гутал нь үзэгдэхийн дээр, гутлын дээрээс өндөр өсгийтэй өөр нэг гутал давхар өмсөж, хүзүүндээ оросын тавин мөнгөний зооснуудыг хэлхэн зүүгээд толгой нүцгэн, тас хар гэзгэндээ тууз уяж, туузан дээрээ мөнгөн төгрөг ба хавтгай толь хаджээ. 

	Эцэг нь нэг юм захиран хэлсэнд, охин гүйн гараад удалгүй төмөр данхтай ус авчирч өгөөд явган суухдаа, нуруугаа тун их бөгтийж мөр нь өвдөгнөөс доош орсон юм шиг санагджээ. Тэгээд Жилиний ус уухыг нүдээ бүлтийлгэн, ямар нэг ан үзэж байсан юм шиг гайхан харж суужээ. 

	Жилин, данхыг нь гэдрэг өгсөнд, охин нь зэрлэг согоо мэт үсрэн зайлаад, эцэг нь хүртэл инээд алдан, охиноо өөр ямар нэг юманд зарсан бололтой, охин ч данхаа авч гүйн одоод, хавтгай модон дээр хайрмал бин авчирсны дараа, хуучин янзаар бөгтийн сууж нүдээ шилжилгүй ширтэн харж байжээ. 

	Татар нар ч явж, хаалгыг дахин цоожиллоо. Даруй удсангүй нөгөө ногой язгууртай хүн ирж Жилинд, Ай даа... Эзэн... Ай даа гэхээс биш, мөн орос хэл мэдэхгүй ажээ. 

	Гэвч нэг газар яв гэсэн бололтойг Жилин мэджээ. 

	Жилин хөлдөө дөнгө модтой учир явж болохгүй, тэр дөнгө хөлийг нь мушгиж арай ядан хазганасаар, ногой хүнийг дагаж гарчээ. Эргэн тойронд татаар хот айл арваад гэр, мөн эдний нэг сүм, өндөрхөн цамхагтайгаа үзэгджээ. Нэг айлын гадаа гурван морь эмээлтэйгээ байх үүнд бяцхан хүүхдүүд жолооноос нь барьж байх ажээ. Мөн гэрээс өнөө харавтар татаар гарч ирээд гараар даллан, түүнийг нааш ир гээд, өөрөө мөн л инээмсэглэн, өөрийн хэлээр олон юм ярьсаар гэртээ орлоо. Жилин ч гэрт оров. Сайхан өрөө, туурга нь шавраар жигд шавагдсан ажээ. Хойморт нь эрээн мяраан олбог тавьж, хажуу талд үнэтэй хивс өлгөөд, хивсэн дээр элдэв буу, гар буу, сэлэм байх нь цөм мөнгөдмөл ажээ. Нэг талын нь туурганы дэргэд бяцхан зуух байх нь шалтайгаа бараг адил тийм намхан, газар шал нь маш цэвэрхэн. Хоймрын буланд эсгий дэвсэж, дээр нь бас хивс тавиад хивсний дээгүүр олбогууд байх ажээ. Мөн хивс дээр дотоод гуталтай хар улаан татар, бас гурван айлчны хамт сууж байлаа. Хүн бүрийн ард, шувууны ноолуураар хийсэн дэр тавьж, өмнө нь дугараг хавтгайн дээр амуу будаагаар хайрсан бин, аягатай хайлмал өөхөн тос, буз гэдэг татаар айргийг, шавар лонхонд хийн тавьжээ. Хоолоо гараар барьж идэх тул гар хурууд нь цөм тос болсон ажээ. 

	Хар нь босож Жилинийг хивсгүй дан шалан дээр суулга гэж заагаад, өөрөө хивс дээр сууж, айлчдыг бин болоод архиар зочилж байлаа. Зарц нь Жилинийг заасан газар нь суулгаж, өөрөө гадуур гутлаа тайлж, хаалганы хажуу дахь гутлуудын дэргэд тавиад, өөрөө эзний ойр, эсгий дээр дөтлөн сууж айлчдын яаж амтайхан идэхийг харж шүлсээ арчин сууж байлаа. 

	Татар нар идэж дууссанд нэг татаар эхнэр орж ирлээ. Тэр эхнэрийн өмд хувцас нь урьдах хүүхэнтэй адил, толгойгоо алчуураар ороосон ажээ. Тэр эхнэр үлдсэн тос бинг хурааж нэг сайхан хөнөг, урт хоолойтой данх хоёрыг авчирч тавилаа. 

	Татар нар гараа угааж, бас гараа хавсарч сөхрөн суугаад зүг бүр тийш үлээж уншлага уншицгаажээ. Тэгээд хоорондоо өөрийн хэлээр ярилцаж эхэллээ. Айлчдын нэгэн нь Жилинд хандаж оросоор хэлэх нь:

	— Чамайг хаджи-Мухамед гэгч барьжээ гэж улаан татаар тийш гараар заагаад, тэгээд Абдул-Мурат гэгчид өглөө гэж, хар татаарыг заалаа. Одоо Абдул-Мурат, чиний эзэн болжээ гэв. 

	Жилин, дуугүй сууж байлаа. Даруй Абдул-Мурат, Жилинийг зааж, орос солдат1, орос сайн гэх зэргээр ярьсанд, хэлмэрч нь чамайг гэртээ захидал явуулж, миний төлөөнөө мөнгө ирүүлнэ үү гэж бич. Мөнгө ирмэгц чамайг суллаж явуулна гэв. 

	Жилин бодож байгаад, 

	— Хэчнээн мөнгө хэрэгтэй вэ гэв. Татар нар хоорондоо зөвлөлдөж хэлмэрч нь:

	— Гурван мянган монет хэрэгтэй гэж хэллээ. 

	— Үгүй би тийм их мөнгө төлж чадахгүй гэж Жилин хариулсанд, 

	Абдул босож гараар зангаж байгаад Жилинд юм хэлэх нь: Жилин түүнийг ойлгож байгаа юм шиг аашлаад, даруй хэлмэрч нь хэчнээн мөнгө өгөх вэ гэж асуулаа. Жилин бас л бодож байгаад таван зуун төгрөг гэхэд нь татаарууд хоорондоо түргэн түргэн ярилцаж эхлээд, Абдул нь улаан татаар тийш зандран хашхирсанд амнаас шүлс үсэрч, улаан нь нүдээ жартайлган хэлээ шогширч суулаа. 

	Яриа зогсмогц, хэлмэрчийн хэлэх нь

	— Чиний эзэн таван зуун төгрөгийг бага гэнэ. Өөрөө хоёр зуун төгрөг төлж бас хаджи-Мухамет өртэй байсан тул чамайг өрөндөө өгсөн байна. Гурван мянган төгрөг л авна. Түүнээс доош ердөө ч болохгүй. Хэрэв бичихгүй бол чинь нүхэн дотор суулгаж ташуурдаж зовооно гэнэ. 

	«Ээ эднээс чинь айж болохгүй, айвал бүр дордоно» гэж Жилин бодоод үсрэн босож:

	— Чи энэ нохойд хэл, намайг айлгах санаатай байх шиг байна. Тэгвэл нэг ч зоос авахгүй. Гэртээ бичиг ч бичихгүй гэсний нь хэлмэрч дамжуулсанд. 

	Тэд дахин дахин зэрэг зэрэг дуу гаралцаж эхлээд удтал ярилцсаны дараа хар нь Жилиний дэргэд хүрч ирээд:

	«Орос жигит2 жигит, орос» гэв. Тэгээд инээж хэлсэн үгийг нь хэлмэрч уламжлахдаа:

	«Нэг мянган төгрөг өг гэв»

	Жилин ч өөрийнхөө хэлснээс буцсангүй. 

	— Таван зуун төгрөгөөс илүү өгөхгүй. Харин намайг албал, юу ч авахгүй болно гэв. 

	Татар нар дотроо бачимдан ярилцаад зарцаа нэг юманд явуулж, өөрсдөө нэг Жилин тийш, нэг хаалга тийш харан сууцгааж байлаа. Зарц нь ч ирэв. Түүний хойноос нэгэн бүдүүн овортой, урагдаж навсайсан хувцастай, хөл нүцгэн хүн дагаж орж ирэх нь бас хөлдөө дөнгөтэй ажээ. 

	Жилин, Костылиныг таниад дуу алдаж, бас таныг барив уу? гэвэл, энэ хоёрыг хэдийний зэрэгцүүлэн суулгажээ. Энэ хоёр харилцан ярилцаж эхэлсэнд, татаар нар дув дуугүй харан сууцгааж байжээ. Жилин ч чухам хэрхэн баригдсанаа ярьж, Костылин нь морь минь зогсоод, бас буу минь үсэрсэнгүй, энэ Абдул намайг хөөж барив гэжээ. Дараа нь

	Абдул ирээд, Костылиныг зааж юм хэлсэнд, хэлмэрч орчуулсан нь

	— Одоо та хоёр нэг эзнийх боллоо. Тэгээд та хоёрын хэн чинь урьдаар мөнгө өгвөл түүнийг урьдаар тавина гээд, бас Жилинд хандаж:

	Харин чи дандаа уурлаж байна. Чиний нөхөр бол төвшин болоод гэртээ татгалзалгүй захидал бичиж таван мянган монет ирүүлнэ гэсэн. Тэгээд би энэ хүнийг одоогоос сайн хооллож, дарлан доромжлохгүй байлгана гэлээ. 

	Түүнд Жилин хэлсэн нь:

	— Миний нөхрийн дур мэдэх хэрэг. Магад баян хүн биз ээ. Харин би бол баян биш, тэгээд ч нэгэнт хэлсэн билээ. Түүгээрээ л байна. Дуртай бол алагтун, түүнээс тус гарахгүй хэрэг, таван зуун төгрөгөөс дээш хэрхэвч өгөхгүй гэв!

	Дув дуугүй байцгааж байтал, Абдул гэнэт босож хайрцаг дотроос үзэг, цаас, бэх гаргаж Жилинд авчирч өгөөд мөрийг нь алгадан бич гэж дохих нь, таван зуун төгрөгийг зөвшөөрсөн хэрэг байжээ. 

	— Бас болоогүй хүлээж бай гэж Жилин хэлээд хэлмэрч та, үүнд ингэж хэл. Энэ хүн биднийг сайн хооллуулахын дээр хувцас хунар гутал өгөх ёстой. Бас энэ бид хоёр хамт суувал зугаатай байхын дээр бас, бидний дөнгө тушааг авах ёстой юм гээд, эзэн тийшээ харж инээвэл, эзэн ч мөн инээн байж уг яриаг сонсоод хариулсан нь:

	— Хамгийн сайхан хувцас өмсгөнө, черкес дээл, савхин гутал өгнө. Ийм хувцастай хүн, эхнэр авсан ч болно, ноёдыг будаалуулсан шиг хооллуулна. Хамт суух дуртай бол саравч дотор суухад татгалзахгүй, харин дөнгийг авч болохгүй. Тэгвэл зугтана. Зөвхөн шөнө авч болно гээд босон харайж, мөрийг нь алгадаад, миний сайн, чиний сайн гэв. 

	Жилин захидал бичээд, гарчгийг бичихдээ хүрч очихгүй төөрөхөөр бичээд би ч зугтаана гэж дотроо бодож байжээ. 

	Жилин Костылин хоёрыг нөгөө саравчинд нь оруулж, сайхийн сүрэл, данхтай ус, талх, хуучин хоёр черкес дээл, алагдсан цэргээс сугалан авсан бололтой гэмээр цэргийн элэгдсэн гутал аваачиж өгөөд, шөнө болоход дөнгөнүүдийг авч, саравчийг гаднаас түгжин цоожилжээ. 

	 

	III

	Жилин, нөхрийн хамт ингэж суусаар бүтэн сар боллоо. Эзэн нь үргэлж инээмсэглэн, чиний Иван сайн, миний Абдул сайн гэдэг боловч, идүүлэх нь муу, зөвхөн шар будааны гурилаар барьсан заваан талх, заримдаа болгосон, заримдаа усанд зуурсан түүхий гурил өгдөг байжээ. 

	Костылин гэртээ дахин нэг удаа захидал бичиж, мөнгө ирэхийг үргэлж хүлээн уйтгарлаж, өдөр хоног тоолон, чухам хэзээ захидал нь хүрэлцэн очихыг саравч дотор өдөржингөө сууж тооцон бодох юм уу, эсвэл унтдаг байлаа. Харин Жилин нь миний захидал хүрч очихгүй гэгчийг урьдаас мэддэг тул захидал дахин бичдэггүй байжээ. 

	Миний эх зөвхөн миний өгсөн мөнгөөр амьдран суудаг хүн, хаанаас тийм их мөнгө олох билээ. Одоо таван зуун төгрөг олъё гэвэл хамаг аж ахуйгаа сүйтгэнэ биз! Тэнгэр заяавал харин өөрөө мултран гарна биз гэж боддог байв. 

	Өөрөө яаж зугтахын зам мөрийг хайж явах болж, хот айлын дотуур нааш цааш исгэрэн явах юм уу, эсвэл нэг газар сууж ямар нэг гар урлалын ажил үйлддэг байлаа. Шавраар хүүхдийн тоглоом үйлдэх, эсвэл бургасаар гөрмөл савнуудыг сүлжих нь Жилин аливаа гар үйлдвэрт тун ч дүйтэй байжээ. 

	Нэг өдөр, гар хөл, хамар амтай нэр хүүхэлдэйг шавраар хийж, түүндээ татаар цамц өмсгөөд, саравчийн дээр тавьжээ. Татар охид усанд очиж явтал гэрийн эзний охин Дина тэр тоглоомыг үзээд бусад татааруудыг дуудаж үзүүлбэл тэд данх суулгануудаа газар тавьж, харж зогсоод инээлдэж байлаа. Жилин тэр тоглоомыг авч өгөх гэсэнд татаар охид инээлдэн зогсоод авахгүй байхад нь тэр тоглоомоо орхиж, өөрөө саравч дотор ороод цааш юу болохыг харж байвал Дина сэмхэн гүйж ирээд, эргэн тойрон харж, тоглоомыг авч зугтлаа. 

	Маргааш өглөө нь үүр цайж байхад Дина босгон дээрээ тоглоомоо барин гарч иржээ. Тоглоомоо улаан даавуугаар ороож хүүхэд авч байгаа юм шиг өлгийдөн бүүвэйлж суутал, нэг хөгшин гарч ирээд охиныг загнан уурлаж, тоглоомыг нь булаан авч эвдлээд охиныг ямар нэг ажилд явуулсан ажээ. 

	Жилин, урьдахаас илүү хөөрхөн тоглоом хийж Динад өгөв. Дина, нэг өдөр домботой юм авчирч тавиад, Жилинийг харан сууж инээмсэглэн домбо руугаа заахад нь:

	Юунд баярлаа юм бол гэж бодоод, домбыг нь авч ус гэж уувал харин сүү байжээ. Жилин сүүг нь ууж сайн байна гэвэл Дина их баярлан:

	— Сайн Иван, сайн гэж алгаа ташин босож домбоо шүүрч аваад цааш гүйн оджээ. 

	Түүнээс хойш өдөр бүр нууцаар сүү авчрах болжээ. Бас татаар нар ямааны сүүгээр бяслаг хийж, дээвэр дээрээ тавин хатаах тул тэр охин хааяа ийм бяслагаас нуун авчирч өгнө. Нэг өдөр гэрийн эзэн нь хонь алсан тул охин нь нэгэн хэсэг мах ханцуй дотроо нуун авчирч өгчээ. Гэвч авчирсан юмаа гэнэт чулуудаж орхиод явчихдаг зантай байлаа. 

	Нэг өдөр хөнөгөөр асгаж байсан юм шиг устай ширүүн бороо бүтэн цагийн турш орж, бүх горхи үерлэж, хүмүүсийн гарч байдаг олмоор хоёр алд гүн ус урсан, том чулуунуудыг урсган, газар бүхнээс гол горхи урсаж, уулын зүгээс хүрхрээгийн дуу сонстож байсан үүнд тосгоны дундуур олон салаа горхи урсжээ. 

	Жилин, гэрийн эзнээс хутга гуйж нэг гол хийж, түүндээ хавтгай зомголуудыг зохион тааруулж тээрмийн дугуй шиг болгоод, мөн голынхоо хоёр үзүүрт хүүхэлдэй тааруулжээ. 

	Бяцхан охид даавуу авчирсан тул тэр тоглоомынхоо нэгийг эрэгтэй, нөгөөг эмэгтэй хүн болгон хувцаслаж, үүнээ нэг горхины эрэг дээр зохион тавьсанд дугуй нь усанд эргэлдэн, тоглоомууд нь үсрэлджээ. 

	Тус татаар айлын бүстэй бүсгүй хүмүүс, хүүхэд шуухад бүгдээр ирж, шагшралдан, ай орос, ай Иван гэцгээжээ. 

	Абдулд нэгэн эвдэрсэн орос цаг байсан нь Жилинийг дуудаж үзүүлээд хэлээрээ шогширсонд

	— Надад өг, би засъя гэж Иван хэлээд цагийг нь авч бяцхан тонгоргоор бүгдийг задлан засаад гэдрэг өгчээ. Цаг засарсан тул гэрийн эзэн маш баярлаж, өөрийнхөө өгөрч урагдсан хуучин дээлийг бэлэг болгон өгөхөд нь шөнө унтахад хучих ч хэрэг болно гэж бодоод түүнийг нь авчээ. 

	Түүнээс хойш Жилин гэгч уран дархан хүн бий гэж алдаршаад, холын айлуудын хүн ч ирэх болж цоож, буу, гар буу, цаг зэргийг засуулахаар авчрах боллоо. Гэрийн эзэн нь хуурай, шөвөг, чимхүүр зэрэг багаж авчирч өгсөн юм. 

	Нэг өдөр нэг татаар өвдөж, Жилинд хүн хүрч ирээд аргагүй очиж эмчилнэ үү гэхэд нь Жилин хэдийгээр эмчлэхийг огт мэдэхгүй боловч очиж үзээд, өөрөө аяндаа зүгээр болох биз гэж санасан учир, буцаж саравчиндаа ирээд ус элс хоёрыг хутгаж, татаар нарын харж байхад шивгэнэж үлээгээд, уу гэж өгчээ. Жилиний зол болж татаар эдгэрсэн ажээ. Жилин, татаарын хэлийг бага төсөөлөх болж, бас танилцан дассан татаар нар нь хэрэг гарвал, Иван Иван гэж дууддаг болсон ч, бас зарим нь ан араатан үзсэн юм шиг хялайн хардаг хэвээрээ байжээ. 

	Нөгөө улаан татаар Жилинд их дургүй, хааяа уулзвал царайгаа муухай болгож эргэж зайлах юм уу, эсвэл уурлан загнадаг байжээ. Бас нэг өвгөн байдаг нь тэр өвгөн тус хот айлын дотор суудаггүй, уулын дороос ирдэг болоод, сүмд цугларч, мөргөл үйлдэх үед үзэгддэг байжээ. Энэ нь намхан нуруутай, толгойгоо цагаан алчуураар ороож явах үүнд: үс сахал нь цав цагаан, мөн хусмал нүүр нь улаан тоосго шиг өнгөтэй боловч үрчгэр хамар нь начин шувууны хамар шиг монхор. Нүд нь ууртай хөх, шүдгүй, зөвхөн хоёр соёо үлджээ. Чалм гэдэг цагаан малгайгаа өмсөж таягаа тулж, тохиолдсоноо чонын нүдээр харж явах ажээ. Жилинийг үзэхийн хамт, муухай дуугарч, буруу хардаг байлаа. 

	Нэг удаа Жилин уул руу бууж, нөгөө өвгөний хаана суудгийг үзье гэж нэгэн зөргөөр явтал, цэцэрлэгтэй чулуун хашаа, хашаан дахь гүйлс тугалмагт моддын дунд талбай дээр бяцхан байшин байлаа. Ойрхон очиж үзвэл сүрлээр гөрж хийсэн зөгийн үүрүүдээс зөгий шүнгэнэн нисэх ажээ. Өвгөн, нэг үүрийн дэргэд сөхрөн сууж, ямар нэг ажил оролдох тул Жилин дээш өндийж харах гээд дөнгөө дуугаргачихжээ. Өвгөн эргэж хараад муухай дуу гаргаж бүснээсээ гар буу гаргаж Жилинийг буудсанд, Жилин нэгэн чулууны ард арайхан нуугдан амжсан билээ!

	Өвгөн бас гэрийн эзэнд ирж гомдол мэдүүлээд, эзэн нь Жилинийг дуудаж:

	— Чи юунд тэр өвгөнийд очив гэж их л инээдэм наргиантайгаар асуужээ. 

	— Би энэ өвгөнд муу хийсэнгүй билээ. Харин энэ өвгөнийг хэрхэн суудгийг үзэх гэж хүссэн билээ гэж Жилин хариуллаа. 

	Өвгөн ч туйлаас уурлан чалчиж, хоёр соёогоо ярзайлган Жилин тийш гараа далайж загнасаар байжээ. 

	Жилин, хэдийгээр хэлсэн бүхний нь ойлгохгүй боловч, гэрийн эзнийг ингэж айлын дотор орос хүн авч байж зохихгүй, албал зохино гэж хэлээд буцсаныг ойлгожээ. Жилин, гэрийн эзнээс энэ юун хүн бэ гэж асуусанд гэрийн эзний өгүүлэх нь:

	— Энэ их хүн, урьд тэргүүн зэргийн сайн эр явсан, их баян хүн. Бас орос хүн олныг алсан гэжээ. Гурван эхнэртэй, найман хүүхэдтэй, бүгдээр нэг хот айлд сууж байсан нь оросууд ирж тосгоныг нь сүйтгэн, долоон хүүхдийг нь алжээ. Нэг хөвгүүн нь орост дагаж орсон учир, өвгөн ч мөн урвасан мэт орост орж тэнд гурван сар болоод хөвгүүнээ сая олж, түүнийг өөрийнхөө гараар алаад зугтаасан юм байжээ. 

	Хожим дайсагнахыг больж Мекк балгасанд хүрч мөргөл үйлдсэн учир чалм гэдэг цагаан малгай өмсдөг болжээ. Мекк балгасанд хүрч чадсан хүн Хаджи цол авч чалм малгай өмсдөг ажээ. Ер тэгээд энэ өвгөн таны хүмүүст их дургүй жигшиж үздэг учир, энэ хүн одоо чамайг ал гэнэ. Би бол чамайг алж чадахгүй, чиний төлөө мөнгө төлсөн юм чинь дээ, тэгээд ч Иван чамд дуртай учир алах байтугай чөлөө тавих ч дургүй. Гэтэл нэгэнт үг өгсөн болохоор яая гэх вэ гээд их л инээн, оросоор чиний Иван сайн, Миний Абдул сайн гэжээ. 

	Ингэж байсаар Жилин дахин нэгэн сар боллоо. Өдөр нь хот айл дотуур хэсэх юм уу, эсвэл гарын ажлаар оролдоно. Шөнө болж хот айлын дотор нам гүм болохын хамт, өөрийн саравч дотор нүх ухах ажилд ордог байжээ. Ийм чулуутай газрыг ухах гэдэг нь маш бэрх, зарим чулууг хуурайгаар үрэх зэргээр хүн багтаж мөлхөн гармаар нүх саравчны туурганы хаяа доогуур малтсан ажээ. Тэгээд чухам аль зүг тийш явах замаа мэдэх нь чухал боллоо. Татар нар ер хэлж өгөхгүй нь магад гэж бодох тул гэрийн эзний гадагш мордсон нэгэн цагийг сонгож үдийн хойхно уул өөд авирч тэндээс замаа таньж авъя гэж боджээ. Гэтэл эзэн нь явахдаа нэгэн хөвгүүнд Жилинийг дагалдаж харгалзан явахыг тушаасан учир:

	— Битгий хол яв, аав бүү явуул гэсэн. Хэрэв миний үгийг дуулахгүй бол хүмүүсийг дуудна гэж тэр хүү Жилиний хойноос гүйн явж хашхиран хэлэхэд нь:

	Жилин түүнийг бараг ятган гуйж, 

	— Би хол явахгүй, ганцхан энэ уул өөд гарч танай эндэх хүмүүсийг эмчлэх өвс түүх хэрэгтэй байна. Чи надтай хамт яв. Би нэгдүгээрт дөнгөтэй тул яаж зугтааж чадахгүй билээ. Харин би маргааш чамд нэг нум сум хийж өгнө гэжээ. 

	Ингэж бяцхан хөвгүүнийг үгэндээ оруулж хамт явсан юм. Уул ойрхон харагдаж байсан боловч хөлдөө дөнгөтэй хүнд бэрх байж, яван явсаар арай гэж оройд нь гараад Жилин ч нэг хэсэг тэнд суужээ. Газар орны байдлыг ажиглаж байвал, өдөр дундын үед тэдгээрийн саравчны дээгүүр цаана нэгэн хотгор газар байх болоод адуу бэлчиж яваа үзэгдэх үүнд: Түүнээс дор бас нэгэн хот айл харагдах ажээ. Мөн хот айлаас цааш нэг эгц уул, тэр уулын цаана, бас нэлээд өндөр уул, уулсын хооронд ой хөхөрч, тэндээс үргэлжлэн олон уул залгах нь, нэгэн нь нөгөөгөөс өндөр улам улам цухуйлдан гарсаар, чихэр шиг цаст цагаан оргилуудын дотроос нэгэн онц өндөр цаст уул малгай шиг үзэгдэх ажээ. Нар мандах, жаргах зүгүүдэд үзвэл цөм ийм уулс болоод, тэдгээрийн хавчилд айлууд байгаа нь утаа пур пур хийж үзэгдэнэ. За энэ бүхэн бол цөм эндэхийн татаар нарын нутаг ажээ. Нөгөө оросын зүг тийш харвал хөлийн дор нь горхи, мөн одоо байгаа хот айл нь орчин тойрондоо цэцэрлэгтэй, бас горхины эрэг дээр эхнэрүүд хувцсаа угааж байх нь бяцхан тоглоомын хүн шиг үзэгдэх ажээ. Энэ айлаас цаашилбал тэр дор нэг уул, түүний цаана бас хоёр уул, цаашаа ой болох нь хоёр уулын хооронд тэгш газар хөхөрч тэртээ талын дунд маш хол утаа униар хавтайн үзэгдэхэд, Жилин хэрмийн дотор гэртээ байхад хаанаас наран мандаж хаана жаргадгийг уудлан санавал, тэр хонхор дотор манай цэргийн хэрэм байх ёстой болоод тэр зүгийн хоёр уулын завсраар зугтах хэрэгтэй гэж шийдлээ!

	Нар ч шингэх шахав. Өнөөх цаст цагаан уулс ягаан болж, хар уулс бүр ч харанхуй болж үзэгдээд хонхор газраас манан дэгдэж эхлэв. Манай хэрмийн байгаа хонхор болов уу гэсэн газар нь нар шингэх үеэр их гал гарсан юм шиг ув улаан болж үзэгдэхэд нарийвчлан харвал мөн хөндийн дунд пийшингийн хоолойноос гарсан утаа болов уу гэмээр юм сүүмэлзэн харагдах нь энэ бол эрхбиш орос цэргийн хэрэм мөн гэж итгэн бодлоо. 

	Орой болж мулла гэдэг татаарын лам нарын хашхирах нь сонстоод хүмүүс, мал сүргээ хурааж, үнээ мөөрөлдөн, бяцхан хүүхэд нь буцъя гэж хашхираад: Жилин хэдий дургүй байвч, арга буюу гэртээ буцаж харилаа. «3а одоо би газрыг таньсан хойно зугтах хэрэгтэй» энэ шөнөдөө зугтъя гэж бодсон нь сарын хуучид байсан учир шөнө нь их л харанхуй байжээ. Гэтэл үдэш татаар нар буцаж ирсэн нь баахан саадтай явдал байжээ. Заримдаа буцаж ирэхдээ адуу мал туусан, баяртай хөөртэй ирцгээдэг байсан бол энэ удаа авчирсан юм байхгүй, харин улаан татаарын ах дүү болох нэгэн хүн алагдсан учир эмээл дээрээ дүрэн авчраад их л уур хилэн болцгоож нутаглуулах болжээ. Жилин гарч үзвэл хүүрийг даавуугаар ороогоод авс юм хийсэн ч үгүй, айлаас гадагш гаргаж чинар модны дор өвс ногоон дээр тавиад, мулла ирж олон өвгөд хуралдан малгайгаа авч, цагаан алчуураар ороож гутлаа тайлцгаан мөн хүүрийн өмнө сөгдөн сууцгаажээ. 

	Хамгийн түрүүнд мулла, дараа нь чалм малгай өмссөн гурван өвгөн, эдгээрийн ард бусад татаар нар сууцгааж гунигтай болцгоон огт дув дуугүй сууцгааж байснаа мулла, тэргүүнээ өргөж:

	Аллах3 гэж ганц үг хэлээд нам гүм болж удтал гөлрөн сууцгааж огт хөдлөлгүй удаан болсны дараа, 

	Аллах гэхэд нь нийтээр аллах гээд дахин дув дуугүй болжээ. Хүүр нь ногооны дунд хөдлөхгүй хэвтээд бас олон татаар мөн үхсэн мэт дув дуугүй сууцгаана. Нэг ч хүн хөдлөхгүй. Гагцхүү чинар модны навч, салхинд сэржигнэх нь сонстож байлаа. Дараа нь мулла уншлагаа уншиж, бүгдээр босож хүүрийг гар дээр авч явлаа. Явсаар нэг нүхний дэргэд хүрч, нүх нь ч ерийн нэг нүх биш, харин хөндийлөн малтсан зоорь шиг санагджээ. Тэд хүүрийн хоёр суганаас барьж түшин, аяархнаар нүхэнд оруулж суулгаад, гарыг өвөр дээр нь засан тавьжээ. 

	Зарц ногой хүн ногоон хулс авчирч, бүх нүхийг бүтээгээд шороогоор хучиж, булшийг тэгшлэн, хүүрийн толгой дээр босоо чулуун хөшөө зоожээ. Газрыг тэгширтэл дэвсэцгээж булшны өмнө зэргэлдэн сууцгааж, мөн л дув дуугүй болоод уджээ. 

	— Аллах гэж бүгдээр дуу алдан босоцгоосонд:

	Улаан татаар нь настайчуудад мөнгө түгээж, дараа нь ташуураар толгой руугаа гурав ороолгож гэртээ буцжээ. 

	Маргааш өглөө нь улаан татаар нэг гүүг айлаас гадагш хөтлөн гарсанд гурван татаар даган явжээ. Айлын гадаа гарч тэрлэг дээлээ тайлж, ханцуйгаа шамлан, асар том гараа гаргаж нэг кинжал хутга билүүдээд, татаар нар нь гүүний толгойг дээш өргөсөнд улаан татаар дэргэд нь очиж, хоолойг нь огтлон гүүг унагааж, арьсыг том гараараа өвчиж эхэлжээ. Эмэгтэйчүүд хүүхнүүд ирцгээж гэдэс дотрыг нь авч угаагаад, гүүний махыг эвдэж гэрт авчраад, айлын хүмүүс улаан татаарын гэрт цугларч, уй гашууг гүйцэтгэжээ. 

	Гурван хоногийн турш гүүний мах идэж, архи уугаад, нөгчсөний хойноос уй гашууг гүйцэтгэн, бүгд татаар нар гэртээ байж байгаад дөрөвдүгээр өдрийн үдийн алдад хүмүүс замд бэлтгэх мэт морьдоо авчран эмээллэх зэргээр, арваад хүн мордсоны дотор улаан татаар оролцжээ. Гагцхүү Абдул гэртээ үлдсэн ажээ. Сарын сүүл тул шөнө нь маш харанхуй байжээ. 

	За одоо ч оргоно доо гэж Костылиндаа хэлбэл Костылин нь айн сандарсан ажээ. 

	За, одоо ч замаа мэдэхгүй байж яаж зугтах гэж? 

	Би замаа мэднэ. 

	Гэвч нэгэн шөнийн дотор хүрч амжихгүй шүү дээ!

	Хүрч чадахгүй бол, ой дотор өнжөөд хүрнэ, би талх авсан, чи энд суугаад юу хийх юм бэ. Мөнгө илгээвэл сайн санжээ. Гэтэл төдий их мөнгийг цуглуулж чадахгүй ч байж мэднэ. Тэгээд манай оросууд эдний нэгнийг алсан учир энэ татаар нар хонзогнож биднийг алахаар завдаж байна гэж ярилцах юм гэж Жилин хэлэв. Костылин удаан бодсоны дараа. 

	—За явъя гэлээ. 

	 

	V

	Жилин, нүхэн дотор орж, нүхээ өргөтгөн Костылины биеийг багтмаар болгоод, айлын дотор нам гүм болохыг хүлээн суусан билээ!

	Айлын дотор улсын хөл тасарсанд, Жилин туурганы доогуур шурган гараад Костылиныг гар гар гэж шивгэнэлээ!

	Костылин гарахдаа хөлөөр чулуу дайрч дуу гаргачхав. Гэрийн эзний нэгэн хоточ, галзуу ууртай.... нэрт алаг нохой байжээ. Жилин түүнийг эртнээс хооллож билээ! Тэр нохой чимээ сонсоод хуцаж давхин хүрч ирэхэд бас олон нохой дагалдан хуцалдаж хүрч ирцгээжээ. Жилин өчүүхэн чимээ исгэрэн мэдэгдэж бяцхан хэсэг талх таслан өгвөл Уляшин таньж сүүлээ шарвалзуулан хуцахаа зогслоо. 

	Гэрийн эзэн сонсож, Уляшин аахай хай гэж хашхирсанд, Жилин, Уляшины чихний ард маажиж байсан тул чимээ гарсангүй, харин хөлийг нь шөргөөж сүүлээ хөдөлгөж байжээ. 

	Булангийн цаана орж нуугдан суутал нам гүм болж, гагцхүү хашаан доторх хонины яраглах, дор байгаа горхины ус сүрчигнэх хоёр сонстож байлаа. Харанхуй шөнө одон мичид огторгуйн өндөрт гялбалзаад, уулын орой дээгүүр шинэ сар шингэх ойртон улайж, эвэр мэт махийж үзэгдээд, хөндий дүүрэн сүү мэт манан хөвж байжээ. 

	Жилин босож нөхөртөө, за ах минь явъя гэв. Тэд дөнгөж явж эхэлтэл сүмийн орой дээрээс мулла хашхирч:

	Аллах Бесмилла! Ильрахман! гэж дуудах нь ард олноор сүмд хуралдагтун гэсэн уриалга байжээ. 

	Оргодлууд бас сууж нэг туурганы дэргэд хоргодоод, хүмүүсийн өнгөрч дуусахыг хүлээж нэлээд болгоод дахин чимээ дуу тасарсанд,

	— За тэнгэртээ итгээд явъя гэж, тоонолжлон хэрээсэлж залбираад явж гарав. Айлын хашааг нэвтрэн эгц доош бууж горхи руу орон гатлаад, хотгороор явж байв. 

	Өтгөн манан хөлийн дор тунараад, одон мичид толгой дээр үзэгдэж байв. Одон мичдээр зүгээ таньж явах чигээ олоод, манангийн дотор их л сэрүүн тунгалаг, амьсгалахад амархан боловч гагцхүү маажиг гутал нь явахад зохисгүй тул Жилин гутлаа тайлж хаяад хөл нүцгэн болж, нэгэн чулуунаас нөгөө чулуун дээр үсрэн явах зуур, одон мичдийг алдалгүй ажиглаж явав. Харин Костылин нь хоцорч эхлээд:

	— Аяархан яваач, энэ мондийн гутал хамаг хөлийг минь холгочихлоо гэв.

	Костылин, хөл нүцгэн явж хамаг хөлөө язар цохиод улам хоцрох болсонд Жилин хэлсэн нь:

	— Хөлөө шалба цохисон ч удахгүй эдгэнэ. Хэрэв гүйцэж баривал даруй алах тул муу болно гэхэд нь:

	Костылин юу ч дуу гарсангүй аахилан явж байв. Тэд удтал уруудан явсны дараа баруун гар талаас нохой хуцсанд Жилин орчин тойрныг харан зогсоод, нэгэн уул өөд гараар тэмтрэн авирч

	— Ээ бид эндэж баруун гар тийшээ хадуурчээ. Нэг айл байхыг би уулан дээрээс үзсэн билээ. Гэдрэгээ буцаж зүүн гараар уулыг барьж явбал нэгэн ой байх ёстой гэв. 

	— Жаахан хүлээ. Намайг амруулаач. Хоёр хөл минь цус болчихжээ гэж Костылин хэллээ!

	— Ээ ах минь хөл гайгүй эдгэрнэ. Харин чи зөөлнөөр үсрэх хэрэгтэй, ингэж үсэр гэж зааж өгөв.

	Жилин, баахан буцаад зүүн гар тийш уулын ой дотор орвол, 

	Костылин улам хоцорч ёолох болов. Жилин чимээгээ зогс гэж зэмлээд өөрөө улам урагшилж байв. 

	Нэгэн уулан дээр гарвал ой болж, ой дотор боролжийн сондуулд хамаг хувцсаа урсаар яваад нэг зам олж түүгээр явах болов. 

	Зогс, замаар морины төвөргөөн гарч байна. Зогсоод сонсвол морины төвөргөөн шиг боловч даруй зогсож, цааш явбал мөн чимээ дахин гараад, зогсвол төвөргөөн бас зогслоо. Жилин, мөлхөж замын чиг рүү гэрэлтэй зүг тийш үзвэл нэгэн юм үзэгдээд морь гэвэл морь биш, морины дээр хүний дүрстэй нэгэн өөр сонин юм байх шиг, бас тургих нь сонстов. Ямар гайхамшгийн юм бэ гэж Жилин аяархнаар исгэрвэл, замаас гэнэт хальж огло үсрээд ойн дотор модны гишүү хугарах сүрхий чимээ гарч салхин хуй буусан санагдахад

	Костылин айж уначихжээ. Жилин инээж өгүүлсэн нь:

	— Энэ чинь буга байна шүү дээ эврээр мод дайрах чимээг сонс, бид түүнээс айж тэр бас биднээс айж байна гээд, 

	Хоёулаа цааш явав. 

	Долоон од нэлээд дор буусан байх нь үүр цайх хариугүй ойртсон бололтой. Чухам үнэн зүгт явж байна уу, төөрч явна уу сайн мэдэх юм алга, биднийг энэ замаар анх авчирсан болов уу гэж Жилин бодно. 

	Юу ч гэсэн өөрийн байр хүртэл арван модны хэртэй биз гэж бодовч баримттай гэрчгүй, тэгээд ч, шөнө болох учир юуг ч таньж мэдэхийн эрхгүй байлаа. Нэгэн ойн цоорхой гарахтай хамт Костылин нь бүр суучхаад:

	— Чи яахаа өөрөө мэд, би хүрч чадахгүй, миний хөл явахгүй боллоо гэв. 

	Жилин бас л гуйлаа. 

	— Үгүй би хүрч чадахгүй нь гэж Костылин хэлсэнд даруй Жилин цухалдаж нулимаад:

	— За тэгвэл би ганцаараа явна, чи битгий гомд гэж уурлан хэлбэл:

	Костылин босож явалцав. Дөрвөн модны хэр явтал, ой дотор манан улмаар өтгөрч гэнэт өмнөөс морины төвөргөөн сонстож тахтай морьд чулуун дээгүүр тахаар цохилох нь сонстов. Жилин газар хэвтэж сонсоод морьтой хүн бидний өмнөөс ирж яваа нь лавтай гэж мэдээд замаас гарч шугуй дотор орж суун хүлээв. Жилин мөлхөж зам тийш очоод харвал нэгэн морьтой татаар нэгэн үнээ тууж аман дотроо юм өгүүлэн хүнгэнэсээр өнгөрч явлаа. Жилин, Костылиндаа буцаж очоод:

	— За, тэнгэр зайлуулжээ, бос, явъя гэвэл Костылин нь босох гээд уначихлаа. 

	— Чадахгүй байна. Тэнгэр минь хамаг тамир барагдаж гээд уйлж гарлаа. 

	Костылин уулаас мариатай, тарган хүн тул хөлрөөд бас ойн хүйтэн салхинд даарч, түүний дээр, хөлийн шарх нь нийлээд, бүрмөсөн тамир доройтжээ гэж Жилин бодоод үүрч босгоё гэтэл

	— Ёо, ёо, өвчтэй байна гэж чанга хашхирлаа. 

	Жилин ч айн цочжээ. 

	— Битгий хашхир. Татар явсаар удаагүй шүү дээ. Юмыг яаж мэдэх вэ сонссон ч юм бил үү, гээд дотроо бодсон нь үүний ингэж туйлаас ядарсан нь үнэн юм болохоор яая гэх билээ. Нөхрөө хаяж болохгүй гэж бодоод

	— За чи бос, явж чадахгүй бол чинь би чамайг үүрч явъя гэв. 

	Костылиныг үүрч нуруун дээрээ суулгаад хоёр гуянаас нь өргөн барьж зам дээр гарч явав. 

	— Чи тэнгэрийг санаад, хоолойг минь битгий боогооч, миний мөрнөөс бариад яв гэж Костылинд хэлэв. Жилинд хүнд байсан тул их л ядарч, хөл нь цус болоод бас зүдэрсэн нь их тул бөхийж Костылиныг үүрч дээш суулгаад зам дагуу аажмаар гэлдэрч эхлэв. 

	Урьд Костылины хашхирсныг татаар сонссон ажээ. Удалгүй араас хүн давхиж өөрийн хэлээр юм дуудах нь сонсогдсонд Жилин шугуйд шурган ороод, татаар буугаа авч буудсан ч оносонгүй. Татар хэлээр юм дуудан замаар өнгөрлөө. 

	— За чи бид хоёр ч үхлээ, энэ нохой одоо бусад татаар нараа цуглуулан авлан барих байх, одоо гурван мод гүйж зайлахгүй бол баригдлаа шүү гээд, бас Костылиныг харж бодох нь: Энэ ойн хар нүглийг ямар чөтгөр шивгэнэснээс дагуулж гарсан билээ. Хэрэв ганцаараа явсан бол аль хэдийн уг газартаа хүрэх сэн гэж бодтол

	— Чи ганцаараа яв, миний төлөөнөөс чи баригдаад юу хийх вэ. Би явж чадахгүй гэж Костылин хэллээ.

	Үгүй би явахгүй, нөхрөө хаяж яаж болох вэ гэж Жилин хэлээд бас нуруун дээрээ үүрч цааш явав. Ингэж явсаар нэгэн мод шахам газрыг өнгөрөвч ойн зах нь үзэгдэхгүй. Манан хөвж үүл болон бүрхээд, одон мичид ч үзэгдэхгүй байлаа. Жилин их ядарсан ажээ. Тэгж явтал замын дэргэд чулуугаар хашсан булаг байхыг үзээд зогсож Костылиныг буулгав. 

	— Эндээ ус ууж бяцхан амраад явъя, бас талхаа идье, удахгүй хүрэх биз ээ гээд

	Ус ууя гэж тонгойтол араас морьдын төвөргөөн гарсанд баруун тийшээ эрэг рүү бууж шугуй дотор орон хэвтлээ. 

	Татар нарын ярилцах сонстох нь бодвол замаас гарсан газар ирээд зогсож байгаа бололтой. Бас үг дуугаралцаж нохдоо тухирах нь сонстоод гэнэт шугуйн ёроолоор чимээ гарч, өмнө нь танихгүй нэгэн том нохой хүрч ирэн хуцлаа. 

	Мөн танихгүй татаар нар дагалдан ирж мань хоёрыг барьж хүлээд морь унуулан авч явлаа. 

	Гурван мод хэр явтал эзэн Абдул хоёр татаарын хамт хүрч ирэн уулзаж, татаар нар хоорондоо хэсэг ярилцаж байгаад морь сольж унуулан гэртээ авчирчээ. 

	Абдул одоо инээх байтугай дуу ч гарахгүй болсон ажээ. Үүр цайх үеэр гэртээ авчирч гудамжинд суулгажээ. Хүүхэд шуухад гүйлдэн ирж чулуугаар шидэн, ташуураар зодон хашхиралдаж байлаа. 

	Татар нар хуралдан ирж дугуйлан суугаад ярьцгаах үед бас уулын хаяаны өвгөн ирсэн байжээ. Тэд ярилцан эхэлжээ. Жилиний сонсвол, эднийг яавал таарах вэ гэж зөвлөлдөх бололтой. Зарим нэгэн нь алсын ууланд илгээж суулгавал зохино гэцгээлээ. Өвгөний амнаас даруй албал зохино гэхээс өөр үг гарахгүй ажээ. Абдул ихэд зөрөлдөж: Би бол эдний төлөө мөнгө төлсөн хүн золиос авах хэрэгтэй гэхэд нь, юу ч чамд төлөхгүй. Харин гай тотгор гаргана. Оросыг хооллуулах гэдэг нүгэл, даруй албал таарна гэв. Тэгээд бүгд тархацгаажээ. 

	Эзэн нь Жилиний дэргэд хүрч ирээд:

	— Хэрэв хоёр долоо хоногийн дотор золиос мөнгө илгээхгүй бол, та нарыг эрүү тулгаж зовооно. Хэрэв дахин зугтахаар завдвал чинь би чамайг нохой мэт ална. Одоо захидал бич, сайн бич гэв. 

	Цаас авчран өгч, тухайлан захидлуудыг бичүүллээ. Тэгээд хөлийг дөнгөлж сүмийн цаана хөтлөн аваачаад тэнд гурван алд шахам гүн нүх байсан тул түүнд өнөө хоёрыг оруулж хорилоо. 

	 

	VI

	Байдал нь туйлын доройтжээ. Дөнгийг ердөө авахгүй, нар салхинд гаргаж явуулахгүй болжээ. Нохойд өгөхөөр зуурсан гурил дээрээс чулуудаж, данхтай ус дүүжигнэн буулгаж ирдэг байлаа. 

	Нүхний дотор өмхий, бин битүү чийгтэй байв. Костылины бие бүрмөсөн доройтож, бие нь хаван гүйж эрүүл газаргүй болоод үргэлж ёолох юм уу эсвэл унтана. Жилин ч хэрэг бүтэхгүй болсонд урам хугарч, эндээсээ хэрхэн гарах аргыг тулгуурлан олж чадахгүй, нүх ухаж эхэлсэн боловч шороог хийх газаргүй, бас эзэн мэдээд ална гэж санажээ. 

	Нэгэн өдөр нүхэн дотор ярган сууж эрх чөлөөтэй явахад ямар сайхан билээ гэж мөрөөдөн бодож суутал өвдөг дээр нь гэнэт нэгэн хавтгай талх, бас нэгэн хэдэн жимс унаж иржээ. Өөдөө харвал дээр нь Дина охин байсан нь түүнийг харж инээгээд даруй зайлан явжээ. Жилиний санаанд энэ Дина туслах биз гэдэг тийм бодол орж иржээ. 

	Нүхний нэгэн булангаас шороог нь цэвэрлэж шавар аваад тоглоомон хүн, морь, нохой зэргийг хийж Динаг дахин ирвэл хаяж өгнө гэж зэхжээ. 

	Гэтэл маргааш нь Дина ирсэнгүй. Жилиний сонсвол морьдын төвөргөөн гарч, хүмүүс ирсэн бололтой. Сүмийн дэргэд татаар нар хуралдан шуугилдаж хашхиралдах зэргээр оросуудын тухай ярилцах бололтой. Өвгөний дуу ч бас сонстоно. Учрыг нь мэдээгүй боловч тааж бодвол оросууд ойрхон ирсэн учир айлд хүрч ирэх нь гэж айцгааж, бас олзлогдогсдыг хэрхэхийг мэдэхгүй байгаа ажээ. 

	Ярилцаж ярилцаж цааш явцгаагаад, гэнэт сонсвол дээр нь юм сэржигнэн чимээ гарсныг харвал Дина бөхийж тонгойн суухад өвдөг нь ёрдойж, зүүвчүүд нь нүхний дээрээс унжиж үзэгджээ. Нүд нь чухам тэнгэрийн од шиг санагдаад, ханцуй дотроос хоёр хурууд гаргаж хаяж өглөө. Жилин түүнийг авч хэлсэн нь:

	Юунд ийм удаан ирсэнгүй вэ, би чамд олон тоглоом хийсэн, эднийг ав гэж нэгийг чулуудвал, охин нь болохгүй гэж толгой сэгсрэн түүнийг харах ч үгүй дув дуугүй сууж байснаа;

	— Жилин ээ чамайг алах гэж байна гээд, хоолойгоо огтлох байдал үзүүллээ. 

	— Хэн алах гэж байна. 

	— Аав, эндэхийн өвгөд тэгж тушааж байна. Би чамайг их өрөвдөж байна гэв. 

	— Чи намайг хайрлаж байгаа бол, надад нэгэн урт мод авчир гэж Жилин хэллээ. 

	Хүүхэн толгой сэгсрэн «болохгүй» гэж дохиогоор мэдэгдсэнд Жилин гараа хавсран Динад мөргөөд

	— Дина өршөө, Дина авчир гэж гуйв. 

	— Болохгүй, хүмүүс харна. Манайхан бүгдээр гэртээ шүү гээд яваад өгчээ. 

	Мөн үдэш нь «Юу болох бол доо» гэж Жилин, байн байн өөдөө ширтэж, одон мичдийг харан сууж байв. Сар арай гараагүй бололтой. Мулла хашхирч хамаг юм нам гүм болоод, Жилиний нойр хүрч, энэ охин айж байгаа бололтой гэж бодтол, гэнэт толгой дээр нь шавар унасанд дээш харвал урт гэгчийн шургааг мод нүхний нөгөө этгээдийг хатгаж байв. Хатгасаар нүх рүү нь тэмтчин орж ирсэнд Жилин баярлаж гараар барилцан тэр бүдүүн шургаагийг зохион тавилцлаа. Энэ модыг Жилин эзэн айлын гэр дээр үзсэн байжээ. 

	Өөд харвал дээр тэнгэрт мичид гялалзаад бас нүхний амсар дээр харанхуйн дотор Динагийн нүд муурын нүд шиг гэрэлтэж байлаа. Тэгээд нүх рүү тонгойж шивгэнэн, 

	— Иван, Иван, аяархан гэж гараар заана. 

	— Юу болов гэж Жилин асуувал, 

	— Бүгдээрээ явчихсан, гэрт хоёр хүн байна гэв. 

	— За Костылин явъя. Дахин нэгэн удаа туршаад үзье. Би чамайг үүрч явна гэж Жилин хэлсэнд Костылин сонсох ч дургүй байжээ. 

	— Үгүй, над ч эндээс гарах хувь байхгүй биз ээ. Би эндээ эргэж чадахгүй хэвтэж байж бас, хаана оргож очих билээ. 

	— За би ганцаараа явж үзье, битгий муугаар дурсаарай гээд хоёулаа тэврэлдэн үнсэлцэж ёслон салаад, 

	Жилин модноос барьж өөд авирав. Дина-г дээрээ сайн бариарай гээд авирахад дөнгө нь саад хийж, нэг хоёр удаа ойчивч Костылин туслалцан арай чамай дээш гарч ирэхэд, Дина хөөрхөн гараар цамцнаас нь байдаг чадлаараа татан инээвхийлж байв. 

	Жилин модыг татан гаргаад:

	— Чи байсан газарт нь тавь, мэдвэл чамайг зодно шүү дээ гэв. Тэр охин шургаагийг барин явав. Жилин уулыг уруудан явж, эрэг дор ороод нэгэн хурц ирмэгтэй чулуу барьж, дөнгөний цоожийг хэмх цохих гэж оролдовч цоож нь бөх, бас оновчтой цохиж болохгүй байжээ. Сонсвол уул руу нэгэн хүн гүйж явах нь, хөнгөн үсэрч явааг үзвэл магад Дина биз гэж бодтол, үнэхээр Дина байв. 

	— Аль, би гээд, 

	Дэргэд нь сууж цоожийг мушгилсанд гар нь нарийхан бургас шиг хүчгүй тул, даруй чулуугаа орхиж цухалдан уйлжээ. Жилин дахин өөрөө цоожийг оролдвол Дина дэргэд нь сууж мөрөөс нь барьж байлаа. Жилин эргэж харвал, зүүн гар дахь нэгэн уулын дээрээс туяа үзэгдэж, сар гарах гэж байгаа бололтой, сар гартал хэрхэвч хотгорыг өнгөрч, ойн зах хүрэх хэрэгтэй гэж бодоод, чулууг орхин бослоо. Дөнгөтэй боловч явах хэрэгтэй байжээ. 

	— За хайртай Дина сайн суугаарай. Би чамайг нэгэн насны эцэс болтол санаж явна гэв. Дина нь Жилинийг барьж биеийг тэмтэрч, авчирсан талхаа хаана хийхийг эрж байх бололтой, Жилин талхыг авч:

	— Их баярлалаа. Чи бол ухаантай охин, миний үгүйд хэн чамд тоглоом хийж өгөх билээ гээд бас толгойг нь илж байв. 

	Дина уйлж гараар нүүрийг битүүлэн, уул өөд гүйн гарах нь гөрөөс шиг хурдан. Гагцхүү харанхуйн дотроос хүзүүн дэх зүүвчийн хангинах дуу сонстоно. 

	Жилинг хэрээслэн залбираад дуу гаргахгүйн тулд дөнгөний цоожийг гартаа барьж хөлөө арайхан хөдөлгөн замаар явав. Сар гарах зүгийн туяаг байн байн харж явахад замаа мэдэх тул шулуухан явбал найман мод болох ажээ. Сар гарахын өмнө ойд орж авах хэрэгтэй гэж бодно. Голыг гартал уулын цаадах туяа нь улам цагаан болж, хотгорын тэртээ үзүүрийг гэрэлтүүлсээр бүр саруулхан болж эхэллээ. Харанхуй сүүдэр нь уулын хаяа тийш давшиж Жилинд улам ойртлоо. 

	Жилин ч сүүдрийг барин явжээ. Жилин хэдий яаравч сар бүр яаран гарч ирэх шиг уулын оройг гэрэлтүүллээ. Ойн захад хүрэхийн хамт уулын цаана сар гарч, өдөр шиг гэв гэгээн болголоо. Модны навч хүртэл тов тодхон ялгаран харагдаж, ууланд чимээгүй саруулхан болоод, хамаг юмс үхсэн юм шиг нам гүм, гагцхүү тэр дор горхины ус шоржигнох сонстоно. 

	Замын гудас нэг ч хүн тохиолдсонгүй ойд хүрч ирсэн байжээ. 

	Ой дотор харанхуй нэг газрыг сонгож амрахаар суужээ. Жаахан амарч суугаад, талхаа идэж нэгэн чулуу аваад дөнгөө эвдэх гэж оролджээ. Гараа няцартал цохихоос биш, дөнгийг эвдэж чадсангүй. Босож замаар нэгэн мод хэртэй явтал, хамаг хүч нь суларч, хөл нь тэсгэлгүй өвдөж, арваад алхам яваад зогсох болжээ. Гэвч өөр арга байхгүй аль хүчнийхээ хүрэлцэхээр зүтгэж явахаас биш, хэрэв суувал босож чадахгүй нь магад байжээ. Бас энэ өглөө хэрэм хүрч хэрхэвч чадахгүй нь байна. Үүр цайхын сацуу, өмнөх ой дотор хэвтээд, дараагийн шөнө цааш явъя гэж бодлоо. Ингэж шөнө турш явахад морь унасан хоёр татаар тохиолдсон боловч Жилин тэднийг холоос сонсож модны цаана нуугдан өнгөрөөсөн билээ.

	Сарны гэрэл буурч цайгаад, шүүдэр унаж үүр цайх дөхжээ. Гэвч Жилин ойг нэвтрэн захад нь хүрч чадаагүй ажээ. Бас гучин алхам яваад ойд гүн орж сууя гэж бодож явтал, санамсаргүй ой нь төгсжээ. Ойн захаас гадагш гарвал сав саруулхан, өмнө нь алган дээрхтэй адил тэгш тал, бас уул хэрэм нь үзэгджээ. Зүүн гар тийш үзвэл ойрхон уулын хаяанд ноцсон галууд унтарч, утаа нь хавтайн манарч бас галын дэргэдүүр хүмүүс байцгаах ажээ.

	Сайн ширтэн үзвэл зэвсгүүд нь гялалзан хасгууд болоод, орос цэргүүд ажээ. 

	Жилин ч туйлын их баярлан, хамаг хүчээ гаргаж уул руу явтал, бас дотроо бодсон нь тэнгэр минь зайлуул. Хэрэв ийм цэгээн талд намайг морьтой татаар үзвэл хэдий ойрхон боловч зугтан гарч чадахгүй биз гэж эмээн бодоод, 

	Хажуу тийш эргэж харвал, зүүн гарт нь нэгэн болдгийн орой дээр гурван татаар байх ажээ. Тэд, Жилинийг үзэж давхиулан ирэхэд Жилиний зүрх ч зогхийж дэлбэрэх шиг болоод гараар даллан аль байдгаараа

	— Ах нар минь авар. Ах нар минь гэж хашхирчээ. 

	Оросууд түүнийг сонсож, морьтой хасгууд мордон давхилдаж татаар нарын замыг угтуулан ирлээ. 

	Хасгууд нэлээд хол, харин татаар нар айсуй байжээ. Жилин ч хамаг хүчээ шавхан хурааж, дөнгөө барьж хасгууд тийш гүйх зуур, өөрөө мэдэхгүй, гараар хэрээслэн;

	— Ах нар минь, ах нар минь гэж хашхиран гүйв. 

	Хасгууд арван таваад хүн тул татаарууд айж замдаа зогслоо. Жилин хасгууд тийш гүйж очсонд:

	Хасаг цэргүүд хүрээлэн зогсож, чи хэн гэгч хүн, хаанаас ирэв гэж зүг бүрээс асуусанд Жилин өөрийн эрхгүй уйлан, 

	— Ах дүү нар минь, ах дүү нар минь гэж тэвдэн бачимджээ. Явган цэргүүд гүйлдэн ирж, Жилинийг хүрээлэн хэн нэг нь талх, хэн нэг нь архи өглөө. Зарим нь дээлээр хучив. Бас зарим нь дөнгийг эвдлээ. 

	Цэргийн дарга нь даруй таньж, хэрэмд хүргэн авчирвал цэргүүд нь баярлалдан Жилиний нөхөд нь цөм цугларан иржээ. 

	Жилин хэрхэн юу болсон бүхнийг ярьж өгөөд, 

	— Миний гэртээ харьж, эхнэр авч ирсэн минь энэ боллоо. Ер нь эндээ хоцрох заяатай хүн байжээ гэж нэмж хэллээ. Түүнээс хойш Кавказад уг албан тушаалдаа бүрмөсөн үлджээ. Нөгөө Костылиныг нэгэн сар өнгөрсний хойно таван мянган төгрөгөөр худалдан авч, арай амьд голтой авчирсан билээ.

